
LITURGI RAS BIMBINGEN PEKAN PENATALAYANEN 
GBKP 

WARI PEEMPATKEN, RABU 20 Januari 2021 

 
I. PERSIKAPEN 

 Adi kebaktin pekan penatalayanen enda ilakoken i rumahta sekalak- 
sekalak maka adi ia serayan Tuhan (Pdt, Pt, Dk) si mabaisa maka 
votum, salam ras pemasu-masun lapadah si belasken. 

 Adi enggo banci ilakoken i bas sektor entah jabu kepkepen maka 
enggo banci si dalanken bagi semalna, saja si ikuti panduan adaptasi 
kebiasan baru. 

 Adi Via daring (zoom, geogle meet rsd.) maka banci siaturken 
rikutken situasina gelah erdalan kerina alu mehuli. 

 Siusahaken maka anak-anakta pe terlibat i bas kebaktinta enda 

II. KEBAKTIN 
Rende KEE 313: 1-2 (ibabai anak) 

Pulung mriah kal kami kerina, jumpa i bas rumah si badia 
Reh min Kam o Bapa si mulia, glah kerina badia jadina 
Reff : Salsali pusuh kami, layasi ukur kami 

Pengarapen reh teguhna kiniteken reh paguhna 

Wari ras berngi nggo ibentasi, keleng ateNdu tetap nemani 
I bas mberat Kam lalap nampati, i bas susah Kam si ngelayasi Reff : … 

Kata Penaruh (ibaba Pt, Dk. Tapi adi i bas jabuta sekalak-sekalak, i babai 
bapa entah nande) 

Mejuah-juah man banta kerina. Malem ateta i bas penemani ras 
pengarak-ngarak Tuhan geluhta, banci denga kita bengket ku 
wari/berngi peempatken pekan penatalayanennta, tentuna e jadi sada 
keriahen man banta. Sekali enda kita ercakap kerna paksa si payo, e me 
paksa si ibereken Tuhan man banta lako si isi ras sipakeken rikutken 
singena ateNa. Tek kita maka Tuhan enggo ngaturken kerinana alu 
mehuli. 

Ertoto 

Rende KEE 348:1,2,7 (Perp. Tedis) 
Ersembah perlu i bas doni enda, e desken bingke bas kegeluhenta 
Ersembah em pedah kata Dibata, pehaga Tuhan bas kegeluhenta 

Isuruh Tuhan lah kita ersembah, peturah penggejapen si meriah 
Kita dilona lah tutus min gelah, ngajuk kerina teman reh ersembah 

Ersembah em kap geluh teptep wari, lagu langkahta encidahken mehuli 
Mari ersembah Dibata sidahi, cidahken ukur erbahan mehuli 

(Tupung rende, iendesken perlengkapen si mabai kebaktin) 

Votum : 
L Kebaktin enda lit i bas gelar Dibata Bapa si ngaturken kerina  paksa-  

paksa, i bas gelar AnakNa Jesus Kritus si tetap nehken keleng ate man 
doni enda, ras i bas gelar Kesah Si Badia si numpak-numpak kegeluhen 
manusia. Perkuah ate Dibata Bapa ras anakNa Jesus Kristus ras 
kerembaken Kesah Si Badia, ras kam (kita) kerina gelah. Amin 

P Amin…Amin…Amin… (iendeken) 
L Ngaloi Jesus, “O nande,  labo  man  aturenkenndu  kai  si  man  

bahanenKu. PaksangKu lenga seh (Joh. 2:4) 

Rende: KEE 335:1,2 
Tuhanku si ngaturkensa, Tuhanku si ngajarisa 
Tuhanku jadi gurungku, i bas kerina geluhku 

La lit ngasup la gegehku, ndalani wari-waringku 
Tundalenku kap Dibata si perkuah ras erkuasa 

  Perp. Kundul   

Pertoton mentasi paksa-paksa si ibereken Tuhan 
L Usekin min keleng ateNdu man kami teptep erpagi-pagi 
P Gelah kami banci ermeriah ate dingen muji kam kidekah umur geluh kami 
L Bereken min kami kemalemen ate, 
P Seri dekahna ras tahun-tahun kiniseran si enggo inanami kami 
L Cidahken min perbahanenNdu man suruh-suruhenNdu 
P Bere maka iidah kesususren kami kemulian kuasaNdu 
L O Tuhan Dibata pasu-pasu min kami 
P Gelah rulih kami i bas kai si idahiken kami. 

Rende KEE 298:1-3 
Mbincar matawari, enggo kap nerangi krina negeri 
Juma ntah pe sabah, Krangen si meratah, mehuli tridah 

Terang ersinalsal, kerina merandal, tangkas ku idah 
Bapa si ni surga, Bapa si erkuasa, IA ku sembah 

Wari-wari gluhku, epe pemereNdu, ijujurkenNdu 
Ermengkah ateku, bekas penjayamNdu, pujin man baNdu 

Ngoge Kata Dibata 
L Turang ras seninsa seh paksana kita ngoge kata Dibata bagin si pemena 

ibuat i bas : 2 Petrus 3:8-9 (iogeken anak ) 
L Ketuahen kalak si megiken kata Dibata dingen si makekenca i bas 

geluhna si teptep wari. Haleluya 
P Haleluya.....Haleluya.....Haleluya (iendeken) 

Ertoto 
Renungen : Pengerana 3:11-15 
Tema : Paksa Si Payo 

Megati si begi kata ‘kronologis’ tupung kita ngapuli keluarga si erceda ate. I 
je ituriken tanggal lahir, piga tahun erdahin, piga tahun umurna seh tutup 
usia. Enda nuriken perdalanen waktu si ibentasi kita. Istilah si ipake i bas 
bahasa Junanina e me kronos. Tapi lit ka sada nari istilah si ipake guna 
nuriken pengertin waktu e me kairos. Enda nuriken kerna kesempaten 
(opportunity) si enggo ibereken Dibata man banta. Teptep kesempaten e 
arus si isi alu erbage si mehuli, sabab rusur ninta, kesempaten la reh dua 
kali. Kesempaten e me si ikataken kita paksa si payo. Labo lit paksa si la 
payo sabab paksa e reh i bas Tuhan nari. Si reh i bas Tuhan nari kerinana 
mehuli. Tuhan adil i bas mereken kesempaten man banta, ise pe kita, kai pe 
pendahin ras jabatennta apai pe iberekenNa kesempaten 24 jam sada wari. 
Enda me si man bentasenta. I bas ndalani si 24 jam e kai silakoken? Teptep 
kesempaten si ibereken Dibata man banta, ipindona pagi pertanggungjawabenta. 

Erbage perencanan ras sura-sura si enggo si bahan guna ngisi paksa si 
ibereken Dibata, deba erbahan target si man sehenken i bas sada tahun, 
lima tahun entah dua puluh tahun ku lebe. Tapi manusia la pernah puas 
nandangi ulih si enggo ibahanna. Enggo pe datkenna karir si meganjang, lit 
denga ka sura-surana si terbelinen, enggo pe tersehi sada sura-sura, lit 



4 PEKAN PENATALAYANEN GBKP TAHUN 2021 

 

 

denga ka sura-sura si deban. Desken nukur sada Hp si cukup canggih, 
erpala-pala kal kita ngelitken duitna, nabung kita piga-piga bulan gelah 
tertukur. Kenca si tukur Hp si canggih e, meriah si akap sada wari e tapi pagi 
ndarat ka Hp si tercanggihen. Lanai ka jadi keriahen Hp si mbaru ndai. I bas 
kitab pengerana enda itulisken, adi kesempaten si ibereken Dibata e si pake 
guna nehi sura-sura ras target-target si man sehenken i bas doni, lalap lit 
rasa kecewa. Labo pernah kita banci nehi kerina sura-suranta adi la iueken 
Tuhan. I je ibabai kita ermeteruk ukur, gelah ula empersilahang Tuhan. 
Kunci kepuasen e me ngaloken kai si ibereken Dibata, em simehulina. 

Gundari, rusur kita sengget ngenehen perubahen si lit i doni enda, lanai 
ngasup kita ngukurisa kai si jadi pagin. Enggo si bahan rencana si mehuli  
tapi banci la terdalanken erkiteken situasi berubah. Bagi si nanami ras-ras i 
bas tahun si lepas, melala program si ibahan gerejanta si lanai terlakoken 
bas tahun e, bage ka pe i bas jabu ras pendahinta. Sada pe la kita ngasup 
ngukurisa maka reh virus corona ndeheri kita. Si erbahanca kerinana 
berubah. Perubahen si lit e tuhu-tuhu pedas, bagi pedasna pertukaren wari- 
wari e. Kita desken sekalak penumpang i datas pesawat, la ndekah enggo 
seh. Emaka lanai terukuri kita kai si jadi pagi. I je teridah maka erbatas kepe 
kengasupenta rukur guna meteh wari-wari si pagi. Tapi perlu si inget maka 
Dibatanta e tetap. Kai si ibahanNa tahan rasa lalap. IA la pernah berubah. 
Kai siibahanNa kuh kerina, la lit si kurangna kai si idahikenNa. Kai si enggo 
ibahanNa la terkurangi sitik pe, em dalan-dalanta ermeteruk ukur janah reh 
ndahi IA. Em dalanna kita malang man baNa. 

I bas ogennta isingetken maka i bas Tuhan sada wari bali kap ras seribu 
tahun janah seribu tahun bali kap ras sada wari. Ertina kesempaten si iukuri 
kita la bali ras kesempaten si ibahan Dibata. Teptep kesempaten e arus 
iergai, ras ipakeken guna nehken perbahanen si mehuli, jera i bas lagu 
langkah si la payo. Kesabaren Tuhan teridah alu tetap denga mereken 
kesempaten man banta guna robah. 

Paksa Tuhan tuhu labo terukuri kita. IA ngenca metehsa kerina paksa-paksa 
ras kai si ibahanNa. Tupung Maria reh ndahi Jesus, sura-surana gelah Jesus 
nampati ia guna ngelitken anggur i bas kerja man-man i kuta Kana. Nina 
Jesus man bana, “…paksangKu lenga seh.” Ngidah jababen Jesus e tangkas 
man banta maka kai si ilakokenNa tepat bas paksaNa. Sikap Maria patuh ku 

bas paksa si itentuken Jesus, labo ipaksakenna sura-surana, e maka nina 
man serayan si i je, ikutken kari kai si ikataken Jesus man bandu. Sikap si 
ibuat Maria pe perlu si usih i bas paksanta genduari enda, i tengah buena 
perbeben ras pergumulenta, e me patuh ku bas paksa Tuhan, ndarami sura- 
sura Tuhan i bas kesempaten si iberekenNa denga man banta. Dibata 
mereken kai pe i bas paksa si payo. 
(Guna nutup renungen enda si endeken reff lagu rohani : waktu Tuhan, 2x) 
Waktu Tuhan pasti yang terbaik walau kadang tak mudah di mengerti 
Lewati cobaan ku tetap percaya, waktu Tuhan pasti yang terbaik 

Ertoto kenca renungen 
Pengakun kiniteken (Perp. Tedis) 
Persembahen (Perp. Kundul) 
Kata Dibata si jadi palas i bas kita ngendesken persembahen pengataken 
bujurta ibuat i bas Kuan-kuanen 8:21 ; ‘Man kalak si engkelengi Aku, Ku 
bereken kebayaken melala, rumahNa ku demi alu erta-erta si meherga.’ Iher 
kita ngendesken persembahenta si puji Tuhan arah ende-endenta KEE 420 : 1-3 

Asa gegeh ras kengasupen, kami nehken persembahen, 
Endesken kami bandu Tuhan, alu dem keriahen 

Reff. Ajari kami ngergaken, talenta ras kiniliten 
Arah ukur ras perbahanen, Tuhan ipermuliaken 

Mbue tuhu kami aloken, pasu-pasuNdu o Tuhan 
KelengNdu i gejapken kami, Kam kap si negu kami Reff : … 

Arak-arak tetap o Tuhan, kegeluhen anakNdu e 
Gelah ngasup tetap o Tuhan, makeken si tading e Reff : … 

Pertoton persembahen ras pertoton sapaat (banci ibagi rikut kecibalta) 
1. Persembahen 
2. Si mada jabu ras tuan rumah berngi si pagi 
3. Gelah ngawan ngergaken kerina paksa-paksa si ibereken Tuhan alu 

ngukuri ras ndahiken dahin si mehuli 
4. Perpulungen tetap malang man Tuhan 
5. Si turah bas perpulungen 
Perpadanen ras Tuhan (Perp. Tedis) 
L Turang ras senina tangkas man banta maka kerina paksa-paksa e reh  i  

bas Tuhan nari, iberekenNa man banta lako nerusi kegeluhen i doni 
enda. Janah sura-surana gelah kita setia man baNa. 

P Erpadan aku Tuhan, tetap erpenggurun man baNdu, kuergaken wari- 
waringku alu malang man bandu. 

L Teptep kesempaten e meherga, sabab banci saja labo reh e dua kali. 
P Ku pakeken teptep kesempaten ngelakoken dahin si mehuli, si 

encidahken kemulian Tuhan man kerina sinursurku ras sekelewetku. 

Rende: KEE 181:1,4 
Segedang-gedang geluhku, itemani penebus 
Labo kai pe lit si kurang, adi tanNa negu t’rus 
Dame surga lit bas aku, iusekenNa bangku 
Kegeluhen jadi senang, kai pe la lit si kurang 
Kegeluhen jadi senang, kai pe la lit si kurang 

Segedang-gedang geluhku, IA si ‘ngkawalisa 
Amin kai pe reh man bangku, aku ijagaiNa 
IteguNa tetap tanku, i bas keleng ateNa 
Segedang-gedang geluhku, ku ikutken me IA 
Segedang-gedang geluhku, ku ikutken me IA 

Pertoton Tuhan 
Pemasu-masun 
L Berkatlah! Dalani teptep paksa si ibereken Dibata man bandu, setia  

dingen malang man baNa sabab IA ngaturken si mehuliNa. Si jadi 
gegehndu, alokenlah pasu-pasu idur Dibata nari. Ipasu-pasu janah 
ikawali Dibata kita (kam), siang ayo Dibata ersinalsal i babonta (ndu) 
janah melias ateNA ngenehen kita (kam), itatap Dibata kita (kam) janah 
malem ateta (ndu) ibahanNa. Amin. 

P Amin...Amin...Amin (iendeken). 

DISKUSI 
1. Teptep kesempaten e reh i bas Tuhan nari, uga nge ndia si bahan 

makeken teptep kesempaten e gelah payo ulihna, sabab kerina 
kesempaten e arus ipertanggungjawabken. 

2. Mari si evaluasi dirinta, kira-kira lit denga ndia si man pekenan i bas kita 
makeken kesempaten si ibereken Dibata? Turiken bas kai si man pekenan. 

 
Pdt. Nurbety br Ginting, M.Th. 

